Коми Республикаса Юралысьӧс вежысь Виталий Стаханов ветліс Койгорт сиктӧ выль Культура шӧрин восьтӧмкӧд йитчӧм мероприятие вылӧ. 

«Зэв бур, мый ӧти ыджыд зданиеӧ пырӧ и челядьлы шылада школа, и челядьлы библиотека, и клуб, и кинозал - тайӧ ставыс отсалас культура да профессиональнӧй искусстволы бурджыка сӧвмыны, - донъяліс В. Стаханов. - Шӧринын эмӧсь колана условиеяс став сикас арлыда йӧзлы творческӧя сӧвмӧм вылӧ».

Коми Республикаса Юралысьӧс вежысь тӧдчӧдіс, мый выль Шӧрин стрӧитӧмыс лоис аслыспӧлӧс козинӧн Койгортса челядьлӧн шылада школалы 45 вося юбилей кежлӧ, кодӧс кутасны пасйыны таво.

«Тӧдчанаӧн лоӧ оз сӧмын татшӧм объектъяс стрӧитӧм, но и найӧс колана ногӧн могмӧдӧм.  Ӧнія кадся техническӧй ресурсъяс отсӧгӧн позяс бурмӧдны велӧдчысьяслысь тӧдӧмлунъяс, кыскыны татчӧ выль специалистъясӧс, кыпӧдны нуӧдан мероприятиеяслысь тшупӧдсӧ да ышӧдны унджык олысьӧс. А сы серти, кутшӧм ловшыӧн миянӧс паныдалісны артистъяс, тӧдчӧ, мый Шӧриныс лоӧ коланаӧн, йӧзыс кутасны окотапырысь татчӧ волыны», - содтіс Виталий Стаханов.

*** Культура шӧрин стрӧитісны муниципальнӧй да республиканскӧй сьӧмкуд тшӧт весьтӧ. Та вылӧ лои видзӧма 74 миллион шайт сьӧм. Шӧринсӧ стрӧитісны кӧкъямыс во чӧж. Выль зданиеыс лӧсялӧ санитарнӧй, пӧжарысь видзчысян да эстетика боксянь став корӧмлы.

